
  

 

ᑎᐹᒋᒨᓯᓇᐦᐄᑲᓐ 
ᐁ ᐅᔅᒋᐦᑖᑲᓄᐧᐃᒡ ᐧᐄᒋᐦᐄᑐᐧᐃᓐ, ᐃᔨᔨᐤ, ᐄᔅᒋᒣᐤ, ᑲᔦᐦ ᓇᔅᑳᐲ ᒌ ᒪᓯᓇᐦᐅᓱᐧᐃᒡ ᒪᓯᓇᐦᐄᑲᓂᔫ 

ᐊᓂᑌᐦ ᐄᔑ ᓂᓯᑐᐦᑕᒨᐧᐃᓂᐦᒡ ᑳᒋᒡ ᒉ ᒌ ᐃᐦᑕᑯᒡ ᐁ ᒫᒨᓂᔥᑐᐧᐄᓈᓄᐧᐃᒡ ᐆᑦᐦ ᒋᐧᐁᑎᓅᑖᐦᒡ ᑯᐯᒃ᙮ 

(ᓂᔅᒋᐲᓯᒻ 22, 2022 - ᑳᑎᓅ, ᑯᐯᒃ) ᒋᔑᓀ ᐁ ᐄᔑ ᐋᐸᑎᓰᔥᑕᒥᐦᒄ ᐁ ᓅᓱᓀᐦᐊᒥᒄ ᐊᓂᔫᐦ ᑳ ᒣᔅᑲᓈᑳᑯᔨᐦᒄ ᐅᑖᐦᒡ 
ᑳ ᐯᒋ ᓃᑳᓂᔥᑳᑰᔨᐦᒄ ᐊᓂᔫ ᐅᐦᒋ ᐅᔑᐦᑖᔨᐦᒄ ᑲᔦᐦ ᐁᑎᑑ ᐁ ᒥᔥᑰᑖᔨᐦᒄ ᐅᑑᑌᒧᐧᐁᐧᐃᓐ, ᐄᔨᔨᐅᒡ ᐅᑦᐦ ᐄᔨᔨᐅᔅᒌᐦᒡ, 
ᐄᔅᒋᒣᐅᒡ ᐊᓂᑌᐦ ᓅᓇᕕᒃ, ᑲᔦᐦ ᐊᓂᒌ ᓈᔅᑳᐲᔨᔨᐅᒡ ᐊᓂᑌᐦ ᓅᐦᒋᒦᔫᔅᒌ ᒌ ᒪᓯᓇᐦᐅᓱᐧᐃᒡ ᒪᓯᓇᐦᐄᑲᓂᔫ ᐊᓂᑌᐦ ᐄᔑ 
ᓂᓯᑐᐦᑕᒧᐧᐃᓂᐦᒡ ᑳᒋᒡ ᒉ ᒌ ᐃᐦᑕᑯᒡ ᐁ ᒫᒨᓂᔥᑐᐧᐄᓈᓄᐧᐃᒡ ᐁ ᒥᔪᐸᔨᐦᑖᑲᓄᐧᐃᒡ ᒉᐧᑳᓐ ᐅᑌᐦ ᒋᐧᐁᑎᓅᑖᐦᒡ ᑯᐯᒃ᙮ 

ᒥᓯᐧᐁ ᐊᐧᐁᓐ ᐁ ᑖᑯᐦᐆᑯᑦ ᐊᓂᔫᐦ ᒉᐃᒥᔅ ᐯᐃ ᑲᔦᐦ ᒋᐧᐁᑎᓅᑖᐦᒡ ᑯᐯᒃ ᓂᔅᑲᒧᐧᐃᓐ (JBNQA) ᑳ ᒪᓯᓇᐦᐆᓱᓈᓄᐧᐃᒡ 
ᐅᑖᐦᒡ 1975 ᑲᔦᐦ ᐊᓐ ᐹᔥᑖᒧᔖᐧᐁᑎᓅᑖᐦᒡ ᑯᐯᒃ ᓂᔅᑲᒧᐧᐃᓐ (NEQA) ᐊᓂᑦᐦ 1978, ᐊᓂᔫᐦ ᒉᐧᑳᔫᐦ ᑖᐱᔥᑯᓐ ᐁ 
ᐄᔑ ᓇᑕᔥᑲᒥᐦᒄ, ᐋᑕ ᐊᓂᑌᐦ ᑎᐹᓂᓰᐧᐃᓂᐦᒡ ᐁ ᐄᔑ ᐱᒥᐸᔨᐦᐄᑎᓱᔨᐦᒄ ᐊᓂᑌᐦ ᒋᑎᔅᒌᓈᐦᒡ, ᑎᐯᔨᐦᒋᒉᓰᓈᐦᒡ, 
ᐊᔨᒧᐧᐃᓐ ᑲᔦᐦ ᐊᓂᔅᒉᔨᐦᑐᐧᐃᓐᐦ, ᔮᐸᒡ ᑖᐱᔥᑯᓐ ᒌ ᐄᔑ ᑲᓇᐧᐋᐸᐦᑌᓅ ᒉᐧᑳᔫᐦ, ᐊᓐ ᑲᔭᐹ ᐁ ᓈᓂᑑᒥᔅᑲᒥᐦᒄ ᑖᓂᑌᐦ ᒉ 
ᒌ ᒥᔪᐸᔨᐦᑖᔨᐦᒄ ᒉᐧᑳᓐ ᒉ ᒌ ᓂᓯᑐᓈᑯᒡ ᑲᔦᐦ ᒉ ᒌ ᓂᓯᑐᐦᑕᐧᑳᐤᐦ ᐊᓂᒌ ᐊᐧᐁᓂᒌ ᑳ ᐃᐦᑖᐧᑖᐤ ᐊᓂᑌᐦ ᐃᔨᔨᐅᔅᒌᐦᒡ, 
ᓅᓇᕕᒃ ᑲᔦᐦ ᓅᐦᒋᒦᔫᔅᒌ᙮  ᐊᓐ ᐁ ᐄᔑ ᐋᔔᐧᐄᐦᑕᒫᑑᔨᐦᒄ ᐊᓂᔫᐦ ᒉᐧᑳᔫᐦ ᑳ ᐃᔅᐸᔨᐦᐄᑯᔨᐦᒄ ᑲᔦᐦ ᐊᓂᔫᐦ ᑳ ᐄᔑ 
ᐱᐦᑯᐦᑕᒫᓱᔨᐦᒄ ᐁᑯᑦᐦ ᒉ ᒌ ᐅᐦᒋ ᓈᑕᒫᑐᔨᐦᒄ ᐁᑎᑑ ᒉ ᒌ ᒥᔪᐸᔨᔨᐦᒄ ᒥᓯᐧᐁ ᐁ ᐸᐯᔭᑯᔨᐦᒄ᙮ 

ᐋᑕ ᒨᔥ ᐁ ᒌ ᐧᐄᑎᐱᔥᑑᐦᐧᑳᐤ ᒋᐧᐄᒋᒫᑲᓅᐦᒡ ᐊᓂᑌᐦ ᐄᔑ ᒋᐧᐁᑎᓅᑕᐦᒡ ᑲᔦᐦ ᐊᓂᑌᐦ ᐧᐋᐱᓅᑖᐦᒡ ᑳ ᐃᐦᑖᐧᑖᐤ, ᐆ ᒫᒃ 
ᐃᐦᑎᑯᐦᑌ ᑳᒋᒡ ᐁ ᒫᒨᓂᔥᑐᐧᐄᓈᓄᐧᐃᒡ ᐊᓂᔫᐦ ᒉᐧᑳᔫᐦ ᑖᐱᔥᑯᓐ ᐁ ᐃᔅᐸᔨᐦᐄᑯᔨᐦᒄ ᐁ ᐋᔔᐧᐄᐦᑕᒫᑑᔨᐦᒄ ᒋᑲ 
ᒥᔪᐸᔨᓈᓅ ᐊᓂᑌᐦ ᐄᔑ ᒉ ᒌ ᒥᔪᐸᔨᐧᑳᐤᐦ ᒋᑎᐦᑖᐧᐃᓅᐦ᙮  ᐁ ᒫᒨᐧᐄᔨᐦᒄ ᐁ ᐧᐄᒋᑳᐴᔥᑖᑐᔨᐦᒄ, ᒋᑲ ᒥᔅᑫᓅ ᐊᓂᔫᐦ ᒉᐧᑳᔫᐦ 
ᐁ ᒥᐧᔮᐧᑳᐤᐦ ᐁ ᐋᐸᒋᐦᑖᔨᐦᒄ ᒉ ᒌ ᐧᐄᒋᐦᐄᑯᔨᐦᒄ ᐊᓂᑌᐦ ᐄᔑ ᓃᔥᑖᒥᐦᒡ ᑲᔦᐦ ᐊᓂᑌᐦ ᐁ ᐄᔑ ᐱᒥᐸᔨᐦᐄᑎᓱᔨᐦᒄ ᐆᑦᐦ ᐁ 
ᐧᐋᔅᑳ ᐁ ᐃᐦᑖᔨᐦᒄ, ᐆᑦᐦ ᑯᐯᑲᔅᒌᐦᒡ ᑲᔦᐦ ᐆᑦᐦ ᑲᓇᑖ ᐊᓂᑌᐦ ᐄᔑ ᑖᐱᑑᓰᓈᐦᒡ ᑲᔦᐦ ᒥᓯᐧᐁ ᐊᐧᐁᓐ ᐁ ᐊᔑᑎᒫᑲᓄᐧᐃᒡ᙮ 
--- ᒋᔐᐅᒋᒫᐦᑲᓂᔅᐧᑫᐤ ᒫᓐᑏ ᑲᓪ-ᒫᔅᑏ, ᐄᔨᔨᐤ ᑎᐯᔨᐦᒋᒉᓲ 

ᐆ ᑳ ᐅᔅᒋᒋᐦᑖᑲᓄᐧᐃᒡ ᑳᒋᒡ ᒉ ᐃᐦᑕᑯᒡ ᐁ ᒫᒨᓂᔥᑐᐧᐄᓈᓄᐧᐃᒡ ᒋᑲ ᒌᐦᑳᓈᔮᐸᐦᑕᑲᓅ ᐧᐄᒋᐦᐄᐧᐁᐧᐃᓐ ᑲᔦᐦ ᐁ 
ᐱᒥᐸᔨᐦᑖᑲᓄᐧᐃᒡ ᒉᐧᑳᓐ ᐊᓐ ᐁᑎᑑ ᒉ ᒌ ᔭᐦᒋᐸᔨᒡ ᐄᔨᔨᐤ ᐁᑎ ᐃᑎᔅᑳᓀᓯᑦ ᑎᐹᓐ ᐁ ᐱᒥᐸᔨᐦᐄᑎᓲᑦ ᑲᔦᐦ ᐄᔨᔨᐤ ᑲᔦᐦ 
ᓂᔅᑲᒧᐧᐃᓐ ᑲᔅᒋᐦᐅᐧᐃᓐᐦ᙮  ᒋᔥᑌᒫᐧᐁᔨᐦᑖᑯᓐ ᒥᓯᐧᐁ ᐊᐧᐁᓐ ᒉ ᒌ ᓂᓯᑐᐦᑕᐦᒃ ᐁᑳ ᐧᐄ ᐄᒉᓇᑲᓄᐧᑳᐤᐦ ᐊᓂᔫᐦ ᔖᔥ ᑳ 
ᐃᐦᑕᑯᐧᑳᐤᐦ ᐁ ᒫᒨᐱᐦᐧᑖᐤ ᐊᐧᐁᓂᒌ ᓀᔥᑦ ᐊᓂᔫᐦ ᑳ ᒫᒨᐱᔥᑕᑲᓅᐧᑳᐤᐦ ᒉᐧᑳᔫᐦ ᐊᓂᑌᐦ ᐄᔑ ᒉᐃᒥᔅ ᐯᐃ ᑲᔦᐦ 
ᒋᐧᐁᑎᓅᑖᐦᒡ ᑯᐯᒃ ᓂᔅᑲᒧᐧᐃᓐ (JBNQA) ᑲᔦᐦ ᐊᓐ ᐹᔥᑖᒧᔖᐧᐁᑎᓅᑖᐦᒡ ᑯᐯᒃ ᓂᔅᑲᒧᐧᐃᓐ (NEQA) ᑲᔦᐦ ᐊᓂᔫᐦ ᑳ 
ᐅᔑᐦᑖᑲᓄᐧᑳᐤ ᐊᓂᑦᐦ ᐅᐦᒋ ᐁ ᓃᔓᐧᑳᐤ ᑎᐯᔨᐦᒋᒉᓰᓈᐦᒡ ᐁ ᐅᐦᒋ ᐱᒥᐸᔨᐦᐄᑯᔨᐦᒄ᙮  

ᒋᐦᒋᐧᐁ ᓂᑎᑌᔨᐦᑕᒥᐦᐄᑯᓐ ᑖᓐ ᑳ ᐄᔑ ᐱᐦᑯᐦᑕᒫᓱᐧᐃᓐ ᐄᔅᒋᒣᐤ ᐊᓂᑌᐦ ᐄᔑ ᐃᑕᐦᑐᐳᓐᐦ ᐅᑖᐦᒡ ᐊᓂᑌᐦ ᓅᓇᕕᒃ 
ᐊᔅᒌᐦᒡ᙮  ᐊᓐ ᐃᐦᑕᑯᑌ ᑳᒋᒡ ᐁ ᒫᒨᓂᔥᑐᐧᐄᓈᓄᐧᐃᒡ ᐆᑦᐦ ᒋᐧᐁᑎᓅᑖᐦᒡ ᑯᐯᒃ ᑲᔦᐦ ᒫᒨᐧᐄᒋᐦᐄᑐᐧᐃᓂᐦᒡ ᐁ ᐄᔑ 
ᐧᐄᒋᐋᐸᑎᓰᒥᑐᔨᐦᒄ ᒋᐧᐋᐤ ᐃᔨᔨᐅᒡ ᑲᔦᐦ ᓇᔅᑳᐲᔨᔨᐅᒡ, ᐁᑎᑑ ᒋᑲ ᒌᐦᑳᐧᐁᓅ ᑲᔦᐦ ᒋᑲ ᒥᔥᑰᐧᐋᐤ ᒋᐯᐦᑖᑯᓰᐧᐃᓅ᙮ - ᑳ 
ᓃᑳᓂᔥᑳᐦᒃ ᐲᑖ ᐋᑕᒦ, ᒪᑭᕕᒃ ᐁ ᒫᒨᐱᔥᑕᑲᓄᐧᐃᒡ ᐱᒥᐸᔨᐦᐧᑖᓱᐧᐃᓐ᙮ 

ᐊᓅᐦᒡ ᒋᒌᐦᑳᔮᐸᐦᑌᓅ ᐆ ᐁ ᒋᔥᑕᒫᐧᐁᔨᐦᑖᑯᒡ ᐁ ᐃᔅᐸᔨᒡ ᒉᐧᑳᓐ ᐊᓐ ᐁᑎ ᐃᑎᔅᑳᓀᓯᔨᐦᒄ ᐁ ᐧᐄᒋᑳᐴᔥᑖᑐᔨᐦᒄ, ᐁ 
ᐧᐄᒋᐦᐄᑐᔨᐦᒄ ᑲᔦᐦ ᐊᓂᑌᐦ ᐄᔑ ᐅᑐᑌᒧᐧᐁᐧᐃᓂᐦᒡ᙮  ᐊᓂᑌᐦ ᐁ ᐄᔑ ᐃᑐᐦᑌᔨᐦᒄ ᑎᐹᓐ ᐁ ᐧᐄ ᐱᒥᐸᔨᐦᐄᑎᓲᔨᐦᒄ, ᐊᓂᒌ 
ᓇᔅᑳᐲᔨᔨᐅᒡ ᐊᓂᑌᐦ ᓅᐦᒋᒦᔫᔅᒌ ᒋᐦᒋᐧᐁ ᐃᑌᔨᐦᑕᒥᒡ ᐊᓂᔫ ᒉ ᒌ ᐊᔅᐯᔨᑕᑐᐧᐋᐧᑖᐤ ᐊᓂᔫᐦ ᐯᒋ ᐧᐁᔥᑲᒡ ᐅᑐᑌᒧᐧᐋᐤᐦ, 
ᐄᔅᒋᒣᐅᒡ ᐊᓂᑌᐦ ᓅᓇᕕᒃ ᑲᔦᐦ ᐄᔨᔨᐅᒡ ᐊᓂᑌᐦ ᐄᔨᔨᐅᔅᒌᐦᒡ᙮  ᒥᒄ ᐊᓂᑌᐦ ᐧᐄᒋᐋᐸᑎᓯᒥᑐᐧᐃᓂᐦᒡ ᒋᑲ ᒌ ᐱᐦᑯᐦᑖᓅ 
ᐊᓐ ᑎᐹᓐ ᐁ ᐧᐄ ᐱᒥᐸᔨᐦᐄᑎᓱᔨᐦᒄ ᐊᓂᑌᐦ ᒋᑎᔅᒌᓈᐦᒡ ᑲᔦᐦ ᐁᑎᑑ ᒉ ᒌ ᒥᔪᐸᔨᐧᑳᐤ ᒋᑎᐦᑖᐧᐃᓅᐦ᙮ ᐆᒋᒫᐦᑳᓂᔅᐧᑫᐤ 
ᑎᕇᓵ ᒉᒪᑲᓂᔥ, ᓇᔅᑳᐲ ᐁ ᐃᑎᔅᑳᓀᓯᑦ ᐊᓂᑌᐦ ᑳᐧᐋᐧᐋᒋᑲᒫᐦᒡ᙮ 
 
ᐊᓂᔫᐦ ᒉᐧᑳᔫᐦ ᒉ ᐊᔨᒥᑐᑕᑲᓅᐧᑳᐤᐦ ᐊᓂᑦᐦ ᐁ ᒫᒨᓂᔥᑐᐧᐄᓈᓄᐧᐃᒡ ᒋᑲ ᓅᓱᓀᐦᐊᑲᓅᐦ ᐊᓂᔫᐦ ᒉᐧᑳᔫᐦ ᒉ ᓃᑳᓂᔥᑖᐧᑖᐤᐦ 
ᑲᔦᐦ ᐁ ᑖᑲᐦᐆᑯᐧᑖᐤ ᐊᓂᒌ ᐹᐯᔭᒄ ᐁᑎ ᐃᑎᔅᑳᓀᓯᐧᑖᐤ ᒉ ᒌ ᐧᐄᒋᐦᐄᑯᐧᑖᐤ ᐊᓂᑌᐦ ᐄᔑ ᐁ ᐧᐄ ᒥᔪᐸᔨᐦᑖᐧᑖᐤᐦ 
ᐃᐦᑖᐧᐃᓇᐧᐋᐤᐦ ᑲᔦᐦ ᐅᑎᔨᔨᒥᐧᐋᐤᐦ ᑲᔦᐦ ᐅᑕᔅᒌᐧᐋᐤᐦ ᒋᓀᐅᔥ ᒉ ᒌ ᑲᓇᐧᐁᔨᐦᑖᑯᓂᔨᐦᒡ᙮  ᒥᔥᑕᐦᐄ ᐋᐦᒋᔫᐦ ᐃᔅᐸᔫ ᒉᐧᑳᓐ 
ᐆᑦᐦ ᐁ ᐃᐦᑖᔨᐦᒄ ᐊᔅᒌᐦᒡ ᑲᔦᐦ ᒉᐧᑳᔫᐦ ᐁ ᑖᑲᐦᐆᑯᔨᐦᒄ ᐊᓂᑌᐦ ᐁ ᐃᔑᐧᐁᐸᐦᐆᑯᔨᐦᒄ ᐧᐄᐸᒡ ᒉ ᒌ ᐋᐦᒌᔥᑕᒥᐦᒄ᙮  ᒋᒥᔅᑰᓰᓈᓅ 
ᐊᓐ ᑳ ᐄᔑ ᐯᒋ ᐧᐄᒉᐦᑕᒥᐦᒄ ᐊᓂᔫᐦ ᒉᐧᑳᔫᐦ ᐁ ᑖᑲᐦᐆᑯᔨᐦᒄ ᑲᔦᐦ ᐁ ᓂᓯᑐᐦᑕᒥᐦᒄ ᐊᓐ ᐁ ᒫᒨᐧᐄᔨᐦᒄ ᐁᑯᑦᐦ ᒉ ᒌ ᐅᐦᒋ 
ᐆᐦᐱᑳᐳᔨᐦᒄ ᐊᓂᑌᐦ ᐃᔅᐯᔨᒧᐧᐃᓂᐦᒡ ᑲᔦᐦ ᓃᑳᓐ ᐁ ᐃᑖᐸᔨᐦᒄ ᒋᑕᓂᔅᑰᓯᔨᒥᓅᒡ ᐅᐦᒋ ᐊᓂᑌᐦ ᐄᔑ ᓃᔥᑖᒥᐦᒡ᙮  
 
 
 


